
Bhriguproktam Shivadharmamahimanuvarnanam

భృగుప్రోక్తం   శివధర్మమహిమానువర్ణనమ్

- భృగుయమసంవాదే -

భృగుః -
శివధర్మసమానధర్మమన్యం న విజానామి న వేదబోధితోఽపి ।
స తు ధర్మబరః స ఏవ ధర్మః స సురాణామపి సేవనీయ ఏవ ॥ ౧౫౮॥
సురైరపారైః   శివధర్మధర్మో నారాయణాద్యైః  కృత ఏవ సర్వైః  ।
మునీశ్వరైరప్యురగేశ్వరైశ్చ   సిద్ధైశ్చ  గన్ధర్వవరైశ్చ   నిత్యమ్ ॥ ౧౫౯॥
యం సర్వదేవోత్తమమామనన్తి సోమావతంసం గిరిజావృతాంసమ్ ।
తం దారితాపారనృసింహమాంసం వన్దే శివామానసరాజహంసమ్ ॥ ౧౬౦॥
యత్పాదుకారాధకసేవకానాం పాదారవిన్దాన్యరవిన్దజాతః   ।
గోవిన్దవృన్దారకవృన్దమౌలిమూలాని    చక్రే తమహం భజామి ॥ ౧౬౧॥
యస్యైశ్వర్యం  మానగమ్యం న నూనం యం వేదాన్తా నైవ  జానన్తి సర్వే ।
తం దేవేశం పూజయామి ప్రభాతే  మధ్యాహ్నే వా సాయమభ్యన్తరే వా ॥ ౧౬౨॥
యల్లిఙ్గాగ్రాదిన్దిరాకాన్తముఖ్యాః     సర్వే దేవాస్తావదుత్పత్తిమాపుః ।
తం త్యక్త్వాఽన్యం కం వ్రజామః  శరణ్యం తం దేవానామగ్రగణ్యం  భజామి ॥ ౧౬౩॥
యత్పాదాఙ్గుల్యగ్రరేఖాభిజాతం   చక్రం  విష్ణోర్భూషణం  తం వరేణ్యమ్ ।
వన్దే గౌరీకాన్తమేకం నితాన్తం స్వాన్తే శాన్తే సన్తతం  సంవసన్తమ్ ॥ ౧౬౪॥
న భజామి శివాన్యమన్యవార్తాం న కరోమ్యేవ న ధీరహారకణ్ఠః  ।
స కపర్దకపాలికాసమేతో  భవతి ప్రీతివిశిష్టమానసోఽపి   ॥ ౧౬౫॥
న స్వప్నేఽపి శివాన్యనామకథనే ప్రీతిః  సుధాధారయా
ప్రీతః  కాఞ్జిరమిచ్ఛతీతి  కుమతిః కో వా జగన్మణ్డలే  ।
నేన్ద్రోపేన్ద్రవిరిఞ్చినామకథనే   తత్పూజనే వా మతిః
స్వప్నేఽపీతి శపామి కాల శివయోః పాదారవిన్దే ముదా ॥ ౧౬౬॥
పూజ్యః శఙ్కర ఏవ శఙ్కరకథా శ్రావ్యా  సదా శ్రూయతే

భృగుప్రోక్తం   శివధర్మమహిమానువర్ణనమ్

శర్వారాధనమేవ సాధనవరైః  బిల్వాదిభిః సాధ్యతే ।
నేయం స్యాదనిశం వయోఽపి సతతం తుఙ్గాఙ్గలిఙ్గార్చనైః   
లిఙ్గారాధనమేవ  మే ధనమితి జ్ఞేయం  నిధానం పరమ్ ॥ ౧౬౭॥
భస్మోద్ధూలనపూర్వకం  సితలసద్భూత్యా త్రిపుణ్డ్రం   ముహుః
ధృత్వా భాలతలే కపోలయుగలే రుద్రాక్షమాలామపి  ।
తం పశ్చాక్షరమన్త్రమేవ  సతతం జప్త్వా శివారాధనం
కృత్వా బిల్వదలైర్వసామి  భువనే జీవామియావద్యమ ॥
యల్లోచనాఞ్చలవిలోచనగాత్రపాతం   తావత్ పవిత్రమపి  ముక్తిపవిత్రగాత్రమ్   ।
తం చిత్రభానునయనం  శరణం వ్రజామి  మాహేశ్వరామరతరుం పరమేకమేవ ॥ ౧౬౯॥
॥ ఇతి శివరహస్యాన్తర్గతే  భృగుప్రోక్తం   శివధర్మమహిమానువర్ణనం  సమ్పూర్ణమ్  ॥
-॥ శ్రీశివరహస్యమ్  ।హరాఖ్యః తృతీయాంశః ।ఉత్తరార్ధమ్  ।అధ్యాయః ౪౨।౧౫౮-

౧౬౯ ॥

